
Tribunál Distritál Díli kondena tinan 14 prizaun ba  sidadaun  Indonézia ba   
krime droga 

Iha 11 Jullu 2013, Tribunál Distritál Díli prejide leitura akordaun ba kazu krime droga ne’ebé  
arguidu nain rua;  Edi Prasetyo no Hanny Haryawan husi Kute Bali. Arguidu Edi Prasetyo 
tribunál kondena ho pena prizaun tinan 14 no arguida Hanny Haryawan kondena ho pena  
prizaun tinan 8.  

"Krime droga nu’udar krime trasnasionál ho rede internasionál ne’ebé lori amiasa sériu ba 
joventude no dezenvolvimentu sosiedade, tanba ne’e JSMP fiar katak  pena ne’e refleta ona 
sirkunstânsia agravante ne’ebé arguidu sira komete iha teritóriu Timor Leste. Desizaun ne’e 
hatudu pasu importante ida tan ba públiku katak sé deit mak involve iha krime ho natureza sira 
hanesan ne’e sei la sés husi  responsabilidade kriminál,”, dehan Diretór Ezekutivu JSMP, Luis 
de Oliveira Sampaio. 
 
Ministériu Públiku akuza katak iha 19 Novembru 2012, arguda Hanny Haryawan atu  lori droga 
sai ba Bali. Maibé wainhira imigrasaun halo pasa-revista (check) iha aeroportu detekta no hetan 
droga hamutuk kilograma lima (5)  iha arguida nia mala laran. Droga ne’e arguidu Edi Prasetyo 
lori husi Colombia iha 13 Novembru 2012, no iha 18 Novembru 2012 arguidu intrega ba arguida 
iha Hotel Colmera ho objetivu atu lori liu ba Bali. 

Ministériu Públiku akuza arguidu no arguida nu’udar autór materiál ba kazu krime droga kontra 
artigu 81 lei Nú 22/1997, lei  kona-ba anti narkotika (Lei Indonézia), konjunta ho artigu 165 
Konstitusaun RDTL.   

Depoisde  avalia faktus  provadu sira durante julgamentu, tribunál  konklui hodi kondena arguidu 
ho pena prizaun tinan 14 no ba arguida tribunál kondena tinan 8 prizaun.  

Faktus provadu sira ne’ebé hatudu hanesan matéria de prova mak droga kilograma lima (5) no 
pasporte ne’ebé uza hodi halo movimentasaun husi Timor Leste ba Colombia no Colombia ba 
Singapura, no husi Singapura mai fali iha Timor Leste.  

Hatan ba desizaun ne’e, defeza iha planu atu  hato’ó rekursu  ba Tribunál Rekursu. 

Kazu ne’e rejistu iha tribunál ho Númeru Prosesu: 120/C.Ord/2013/TDD. Leitura akordaun ne’e 
prejide husi juis Dr. Júlio Gantes (Juis Internasionál),  Ministériu Públiku reprezenta husi Dr. 
Oscar Tavares (Prokuradór Internasionál) no arguidu hetan defeza husi Dr. Cânçio Xavier husi 
Eskritóriu Defensória Públiku.  

